
13.00.00 – Педагогика фанлари 

 

 
Tursunaliyev Ilhomjon Axmedovich 

professor, Toshkent davlat pedagogika  

universiteti tadqiqotchisi  

 

“HAYOT DAVOMIDA TA’LIM” – JISMONIY TARBIYA VA SPORT 

MUTAXASSISLARINI UZLUKSIZ KASBIY RIVOJLANTIRISHNING PEDAGOGIK 

MEXANIZMI SIFATIDA (NAZARIY JIHATLAR TAHLILI) 

 
Annotatsiya. Ushbu maqolada uzluksiz kasbiy rivojlantirishning pedagogik mexanizmlaridan biri sifatida 

“Lifelong learning” tamoyilini jismoniy tarbiya va sport bo‘yicha mutaxassislarni qayta tayyorlash va malakasini oshirish 

tizimida qo‘llash imkoniyatlari mohiyati bayon etilgan. 

Kalit so‘zlar: jismoniy tarbiya, sport, mutaxassis, uzluksiz kasbiy rivojlantirish, pedagogik mexanizm, 

“Lifelong learning” tamoyili, malaka oshirish. 

Kirish. O‘zbekistonda “malaka oshirish” tushunchasi mavjud ta’lim tizimi ko‘rinishini 

ifodalovchi so‘z sifatida qo‘llanilib kelinsa, xalqaro tajribada bu tushuncha “professional 

development”, ya’ni “kasbiy rivojlanish” ma’nosida ishlatiladi. Jismoniy tarbiya va sport 

mutaxassislarini uzluksiz kasbiy rivojlantirish, sport sohasida zamonaviy kadrlar salmog‘ini 

oshirish borasida tizimli islohotlar olib borilmoqda. Bu esa o‘z navbatida tizim oldida turgan 

strategik vazifalarning bajarilishida yuqori malakali jismoniy tarbiya va sport bo‘yicha 

mutaxassislarga bo‘lgan ehtiyojni keskin oshirmoqda hamda ularning kompetensiyasini 

uzluksiz ravishda “hayot davomida ta’lim” tamoyili asosida oshirib borishni taqozo qilmoqda. 

O‘zbekiston Respublikasi qonunchilik hujjatlarida “kasbiy bilim, ko‘nikma va 

malakalarning chuqurlashtirilishi hamda yangilab borilishini ta’minlash, jismoniy tarbiya va 

sport bo‘yicha mutaxassislarning toifasi, darajasi, razryadi va lavozimi oshishiga xizmat 

qiladigan zarur hajmini egallashini ta’minlash” – jismoniy tarbiya va sport bo‘yicha 

mutaxassislarni malakasini oshirishning maqsadi va asosiy vazifasi sifatida belgilab qo‘yilgan 

[1]. 

Hozirda Jismoniy tarbiya va sport bo‘yicha mutaxassislarni qayta tayyorlash va 

malakasini oshirish institutining asosiy vazifalari sifatida “jismoniy tarbiya va sport bo‘yicha 

mutaxassislarni kasbiy, ma’naviy-axloqiy saviyasini oshirish, sport ta’lim tizimini ilmiy-

metodik ta’minlash, ilg‘or pedagogik texnologiyalarni joriy etish; o‘quv-mashg‘ulot jarayoniga, 

xususan, sport ta’lim muassasalari amaliyotiga zamonaviy innovatsion pedagogik 

texnologiyalarni, o‘qitishning samarali shakllari va usullarini joriy etish” belgilangan. Bu o‘z 

navbatida soha mutaxassislari kasbiy kompetensiyalarini rivojlantirishdagi ustuvor 

yo‘nalishlarda, jumladan “hayot davomida ta’lim” orqali shakllantirish yo‘lga qo‘yilgan XXI asr 

kompetensiyalari mohiyatini xalqaro tajribani chuqur va tanqidiy tahlil etish orqali o‘rganish 

zaruratini keltirib chiqaradi. 

Mavzuga oid adabiyotlar tahlili. Wikipedia ma’lumotlariga ko‘ra, “Lifelong learning – 

hayot davomida ta’lim olish” konsepsiyasining nazariy-metodologik asoslari va bazaviy 

konseptlari shakllanishi XX asrning 90-yillariga to‘g‘ri keladi. Bunda Robin Usher, Peter Sutton 

(1994) [2], Michael Hatton (1997) [3], Richard Edwards (2000) [4; 3-11] kabi olimlarning 

tadqiqotlarini alohida e’tirof etish mumkin. 

Keng qamrovli nazariy tahlillardan ma’lum bo‘lishicha, “Lifelong learning (LLL)” 

paradigmasining rivojlanishida 2000 yilda Portugaliyaning Lissabon shahrida bo‘lib o‘tgan 

Yevropa sammiti juda muhim ahamiyat kasb etadi. Sammit ishtirokchilari, o‘z chiqishlarida 

jahondagi 189 ta mamlakat yetakchilari tomonidan 2000-yilda qabul qilingan “Mingyillik 

Rivojlanish Maqsadlari (MRM)da” bashariyat “bilimlar davriga” kirganini e’tirof etishib, bilimga 

asoslangan iqtisodiyotga va jamiyatga muvaffaqiyatli o‘tishning asosiy sharti – bu “Lifelong 

learning paradigmasi bilan korrelyatsiyadadir” – deya baholashadi. Sammit so‘nggida qabul 

qilingan Memorandumda hayot davomida ta’lim – bu “... bilim, ko‘nikma va kasbiy malakani 

rivojlantirish maqsadida doimiy ravishda amalga oshiriladigan keng qamrovli o‘quv faoliyati” 

deya xulosa qilinadi. Bunda e’tirof etilgan “paradigma” bilimlar jamiyatining ijtimoiy-iqtisodiy 

transformatsiyasi sifatida yuzaga chiqishida MRM talablariga moslashishi shartligi ta’kidlanadi 

[5]. 

Barqaror rivojlanish maqsadlarining postulatlariga muvofiq 4-sonli muhim maqsadi 

“Barchani qamrab oluvchi va adolatli bo‘lgan sifatli ta’limni ta’minlash va hayot davomida 

o‘qish imkoniyatlarini rag‘batlantirish” 2030-yilga qadar “kattalarga ta’lim beruvchi malakali 

o‘qituvchilar sonini, shu jumladan rivojlanayotgan mamlakatlarda kattalarga ta’lim beruvchi 

o‘qituvchilarni o‘qitish bo‘yicha xalqaro hamkorlik o‘rnatish yordamida sezilarli darajada 

oshirish” orqali amalga oshirish mumkin bo‘ladi. 

Tanlangan yo‘nalishda izlanishlar olib borishgan qator olimlarning t’kidlashlaricha, 

“uzluksiz kasbiy rivojlantirish ta’limining asoslari, XX asrning boshlarida shakllantirilgan”. 

Masalan, M.Axmedov (2021) izlanishlarida qayd etilishicha, “AQShda 1926-yil 

E.Lindermanning “Kattalar uchun ta’limning ahamiyati” asarida, o‘quv xonalari va dasturlari 

o‘rniga katta yoshdagilarning ehtiyojlarini inobatga olishni ta’kidlangan. Asarda “Ta’lim bu 

hayot va butun hayot o‘rganishdan iborat, shuning uchun ta’lim olishning chegarasi yo‘q” shiori 

ilgari surilgan. Shuningdek, Buyuk Britaniyada 1929-yil nashr qilingan V.Yaxleyning “Hayot 

davomida ta’lim” kitobida esa kattalar ta’limi va uzluksiz kasbiy ta’lim olish masalalari 

atroflicha yoritib berilgan [6]. 

Internet nashrlarda keltirilishicha, “hayot davomida ta’lim” deganda, biz, o‘rganish 

aslida nima ekanligi, jumladan, u qaerda, qachon va qanday sodir bo‘lishi haqida kengroq fikr 

yuritishimiz zarurligini anglashimiz lozim. Bunda quyidagi muhim jihatlarga alohida e’tibor 

qaratish kerak: 

- ta’lim ma’lum bir yosh yoki rasmiy ta’lim muhiti, masalan, maktab bilan 

chegaralanmaydi; 

- o‘rganish manzili “agnostik”dir, ya’ni u hamma joyda sodir bo‘lishi mumkin; 

- va nihoyat, agar bizning o‘rganishimiz maqsadga muvofiq sanalsa, hayotimiz davomida 

qiladigan har bir faoliyatimizdan o‘rganish imkoniyati mavjud [7]. 

M.K. Xoliqova (2021) izlanishlari asosida, uzluksiz ta’lim sohasi (jumladan, jismoniy 

tarbiya va sport sohasi) rivojiga doir quyidagi takliflarni ilgari suradi: 

“- hayot davomida ta’lim paradigmasi aspektida andragogika – kattalar ta’limini 

2030 yilgacha rivojlantirishning milliy doktrinasini qabul qilish; 

- “Kattalar ta’limi to‘g‘risida”gi qonunni qabul qilish; 

- XXI asrga xos global tendensiyalar hamda sohaga oid forsayt-tahlillar kontekstida 

netvorking, kollaboratsiya, madaniyatlararo muloqot, yetakchilik, konfliktmenejment, tanqidiy 

tafakkur, gender senzitivlik, metadissiplinarizm kabi universal kompetensiyalarni umumiy 

o‘rta ta’lim, oliy ta’lim, kattalar ta’limi o‘quv dasturlariga faol implementatsiya qilish; 

- “Lifelong learning” asosida uzluksiz ta’limni keng va har tomonlama amalga 

oshirilishini ta’minlash uchun qonunchilik bazasi va mexanizmlarini ishlab chiqish; 

- o‘quv-didaktik va texnologik resurslarga ega bo‘lgan Lifelong learning o‘quv 

markazlarini tashkil etish; 

- “Lifelong learning” dasturlari doirasida bilim va kompetensiyalarning milliy malaka 

doirasiga muvofiq tan olinishi, tasdiqlanishi va akkreditatsiyasini takomillashtirish, 

transparentlikni ta’minlash; 

- global fuqarolik madaniyatini targ‘ib qilish, oilalarni, jamoalarni, migrantlarni, 

inklyuziv guruhlarni ta’lim jarayoniga jalb qilish va diskriminatsiyaning barcha shakllarini 

bartaraf etish; gender tengligi va inklyuziv ta’limni rivojlantirish; 

- ta’limning xususiyatini mehnat bozori talablariga muvofiqlashtirish, fuqarolarning 

ishga joylashish bo‘yicha huquq va imkoniyatlarini kengaytirish; 

- fuqarolik jamiyati va ijtimoiy sheriklik sub’ektlari bilan faol kollaboratsiya; 

- “Lifelong learning” ta’lim paradigmasi doirasida forsayt-tadqiqotlarni amalga oshirish” 

[8; 24]. 

Pedagogik tadqiqotlarda qayd etilishicha (masalan, W.Hutmacher, 1997) [9; 73], 

Yevropa Kengashi tomonidan “shaxs” yoki “mutaxassis” kompetensiyalarining quyidagi tizimi 

taklif etilgan: 

- o‘rganish (learning) – tajribani hisobga olish; turli bilimlarni bir-biriga bog‘lash va 

tartibga solish; o‘z o‘quv jarayonini tashkil qilish; muammolarni hal qila olish; mas’uliyatni o‘z 

zimmasiga olish; 

- izlash (searching) – turli ma’lumotlar manbalariga murojaat qilish; atrofdagilar bilan 

maslahatlashish; mutaxassis bilan maslahatlashish; ma’lumot olish; hujjatlar bilan ishlash va 

uni saqlay olish; 

- fikrlash (thinking) – o‘tmish va hozirgi voqealar o‘rtasidagi munosabatni topish; 

jamiyat taraqqiyotining u yoki bu jihatlariga tanqidiy nuqtai nazardan qarash; noaniqlik va 

murakkablikka dosh bera olish; munozarada o‘zini tutish va o‘z qarashlarini shakllantirish; 

ta’lim va kasbiy vaziyatlarning siyosiy va iqtisodiy kontekstlarining ahamiyatini idrok etish; 

salomatlik, iste’mol va atrof-muhit bilan bog‘liq ijtimoiy an’analarni baholash; san’at yoki 

adabiyot asarini qadrlay olish; 

- muloqot (communicating) – bir nechta tillarni tushunish va gapirish; bir nechta tillarda 

o‘qish va yozish qobiliyati; omma oldida gapira olish; o‘z nuqtai nazarini himoya qilish va 

bahslasha olish; boshqa odamlarning fikrlarini tinglash va hisobga olish qobiliyati; o‘z fikrini 

yozma ravishda ifoda eta olish; grafiklar, diagrammalar va ma’lumotlar jadvallarini tahlil qilish; 

- hamkorlik (co-operating) – hamkorlik qilish va jamoada ishlash qobiliyati; qarorlar 

qabul qilish; fikrlar farqi yoki nizolarni boshqarish; muzokara yurita olish; aloqalarni o‘rnatish 

va qo‘llab-quvvatlash imkoniyati; 

- ishlarni bajarish (getting things done) – loyihani bajarishga kirishish; ishda 

mas’uliyatni o‘z zimmasiga olish; guruh yoki jamoaga qo‘shilib, uning rivojiga o‘z hissasini 

qo‘shish; birdamlik yoki jipslikni namoyon etish; o‘z ishini tashkil eta olish; matematik va 

modellashtirish vositalarini o‘zlashtirish; 

- moslashish (adapting oneself) – yangi axborot-kommunikatsiya texnologiyalaridan 

foydalana olish; o‘zgarishlarga nisbatan tezkor moslashuvchanlikni namoyish qilish; 

qiyinchiliklar oldida matonat ko‘rsatish; yangi yechimlarni ishlab chiqishga qodir bo‘lish) [9; 

52-54].  

A.Cropley, C.Knapper (2000)larning fikricha, “hayot davomida ta’limda o‘z-o‘ziga 

ishonish juda muhimdir. Hayot davomida o‘qiydiganlar muntazam ravishda: 

- o‘z ta’limini rejalashtirish (plan their own learning); 

- o‘z bilimlarini baholab borish (evaluate their own learning); 

- faol bo‘lish (are active); 

- rasmiy va norasmiy muhitda o‘rganishga tayyor turish (are open to learning in both 

formal and informal environments); 

- tegishli vaziyatlarda turli fan sohalaridagi bilimlarini birlashtira olish (integrate 



SCIENCEPROBLEMS.UZ № 3 (3)-2023 йил  

 

208 

knowledge from different subject fields in appropriate situations); 

- muammolar yoki turli vaziyatlar uchun har xil o‘rganish strategiyalaridan foydalanish 

(use different learning strategies for problems or different situations) kompetensiyalariga ega 

bo‘lishi kerak” [10]. 

XXI asr kompetensiyalarining nazariy tahlilini yuritishda ta’lim-tarbiya jarayoni yuqori 

sur’atlarda rivojlangan xorijiy mamlakatlarning yondashuvini tahlil qilish maqsadga 

muvofiqdir. Masalan, XXI asrning universal kompetensiyalarini aniqlash va baholashda 

Kanadalik olimlar tomonidan 2014-yilda yuqoridagi o‘xshash, lekin tamomila yangi 

yondashuvni qo‘llana boshlandi. Yondashuvga ko‘ra, tanlangan koppetensiyalarni ta’lim 

jarayoniga tatbiq etish, sanoat iqtisodiyotidan “bilimlar iqtisodiyotiga” o‘tish zarurati bilan 

izohlanadi. Turbulentlik va (yoki) noaniqlik sharoitlar(i)da muvaffaqiyat qozonish uchun 

kompetensiyalarni rivojlantirish quyidagi bir necha omillarga bog‘liq sanaladi. 

O‘rganishlarimizga ko‘ra, XXI asr kompetensiyalarini rivojlantirishning “Kanada modeli” 

quyidagi 6 ta kompetensiyalar guruhini o‘z ichiga qamrab oladi: 

- xarakter tarbiyasi (character education) yoki o‘zgaruvchan va noaniq sharoitlarda 

konstruktiv harakat qilish qobiliyati sifatida “xarakter tarbiyasi”, qat’iyatlilik, 

moslashuvchanlik, shaxsiy rivojlanish qadriyatlari; 

- fuqarolik savodxonligi kompetensiyasi (citizenship education); 

- muloqot kompetensiyasi (communication); 

- tanqidiy fikrlash va muammolarni yechish ko‘nikmalari (critical thinking & problem 

solving); 

- hamkorlik (collaboration); 

- ijodkorlik (creativity) [10; 5]. 

Umumiy o‘rta (tayanch) ta’lim bo‘yicha yangi majburiy o‘quv dasturini ishlab chiqishda 

finlar 8 ta asosiy kompetensiyani belgilab beruvchi “Tayanch kompetentlikni belgilovchi 

Yevropa ramkasi”ga tayanishgan. Shunga ko‘ra, Finlyandiyaning milliy ta’lim standartlarida 

7 ta universal kompetensiyalar o‘z aksini topgan: 

- tafakkur, o‘qishni o‘rganish (T 1); 

- madaniy kompetensiyalar, hamkorlik, muloqot (T 2); 

- o‘zi haqida g‘amxo‘rlik qilish (T 3); 

- multisavodxonlik (T 4); 

- IT-savodxonlik (T 5); 

- karerani rivojlantirish va tadbirkorlik (T 6); 

- barqaror kelajakni barpo etishda ishtirok etish (T 7) [10; 9]. 

AQShdagi Garvard universitetining huquq maktabi “Etakchilik va muzokaralar 

(Leadership and Negotiation)” dasturini taklif qiladi. Dastur, xususan, quyidagi 

kompetensiyalarni shakllantirishga mo‘ljallangan: 

- yetakchilik ko‘nikmalari; 

- muzokara olib borish texnologiyalarini o‘zlashtirish; 

- muzokaralarda vositachilik; 

- mediativ texnologiyalar; 

- konflikt-menejment (nizolarni boshqarish) [11].  

2012-2015-yillarda Koreya Respublikasida olib borilgan ta’lim islohotlari quyidagi 6 ta 

asosiy “XXI asr kompetensiyalari”ni amalga oshirishga qaratilgan: 

- o‘z-o‘zini boshqarish (A); 

- axborot va bilim bilan ishlash (B); 

- ijodiy tafakkur (C); 

- nafosat va hissiylik (D); 

- muloqot (E); 

- fuqarolik savodxonligi (F) [10; 13]. 

2016-yilda Xitoyda o‘tkazilgan ta’lim islohotlari asosida quyidagi “umumbashariy 

kompetensiyalarni rivojlantirish uchun fan bilimlaridan (tayanch) tortib dunyoqarash va 

xarakterni (muloqot) shakllantiruvchi asosiy elementlarni o‘z ichiga olgan umumiy ta’lim 

konsepsiyasi: 

- (hozirgi) an’anaviy fan bilimlaridan (A) – (kelajakdagi) dunyoqarash va xarakter (C) 

sari; 

- (hozirgi) real muammolarni hal qilish ko‘nikmasidan (B) – (kelajakdagi) universial 

kompetensiyalar (D) sari” tizimi ishlab chiqilgan va amaliyotga tatbiq etilgan [10; 11]. 

Bizningcha yuqorida keltirilgan takliflarning aksariyati jismoniy tarbiya va sport 

sohasida amaliyotga tatbiq etilgan. Bugungi kunda “Lifelong learning” tamoyili jismoniy tarbiya 

va sport bo‘yicha mutaxassislarni uzluksiz kasbiy rivojlantirish jarayoniga pedagogik 

mexanizm sifatida qo‘llanilmoqda. Sababi 2015-2022-yillar oralig‘ida olib borgan keng 

qamrovli tadqiqotlarimiz hamda soha rivojiga oid takliflarimiz asosida hozirda O‘zbekistonda 

sohalar ichida mukammal sanalgan tizim shakllandi.  

Bunda “Lifelong learning” tamoyili asosida Respublikamizda davlat maktabgacha ta’lim 

tashkilotlarining jismoniy tarbiya instruktorlari, umumiy o‘rta va o‘rta maxsus ta’lim, 

professional ta’lim muassasalari (shu jumladan, olimpiya va paralimpiya sport turlariga 

tayyorlash markazlari)ning jismoniy tarbiya fani o‘qituvchilari, sport maktablarining rahbar 

kadrlari, instruktor-metodistlari, maxsus fan o‘qituvchilari, trenerlari, sport psixologlari, 

maxsus xizmat xodimlari hamda sport tashkilotlarining jismoniy tarbiya va sport bo‘yicha 

mutaxassislarini qayta tayyorlash va malakasini oshirish jarayoni yaxlit tizim sifatida 

shakllantirildi. 

Xulosa va takliflar. Demak yuqorida sanab o‘tilgan davlatlar tajribasi, XXI asr 

kompetensiyalarini shakllantirishda qo‘llanilayotgan global tendensiyalar, shuningdek, 

namoyonda shaxslar va reytingi baland tashkilotlarning amaldagi mavjud dasturlari hamda 

majburiyatlari jismoniy tarbiya va sport mutaxassislari kasbiy kompetensiyalarini 

rivojlantirishga qaratilgan “o‘quv dasturlari”ni ishlab chiqishda fundamental asos bo‘lib xizmat 

qiladi. Ishlab chiqiladigan o‘quv dasturlari va shakllantirilgan yaxlit malaka oshirish tizimi, 

bizga, sohani tubdan professionallashtirish yo‘li orqali “kattalar ta’limi sifati”ni oshirish 

imkoniyatini beradi. 

